МАНГОЛІЯ

§ Перыядызацыя мастацкай культуры
У мастацкай культуры Манголіі часоў сярэднявечча і Новага часу вылучаецца тры найбольш значных перыяды:

1. [XIII ст.];
2. [XIV–XVІ стст.];
3. [XVІІ–XIX стст.].
§ Архітэктура 
На пачатку XIII ст. адбылося аб’яднанне мангольскіх плямёнаў у адзіную дзяржаву пад уплывам Цямучына ці Чынгісхана (1155–1227 гг.). Утвораная магутная дзяржава ўжо ў сярэдзіне XIII ст. дзякуючы захопніцкім войнам пераўтварылася ў магутную імперыю. У гэты час пашыраюцца гандлёвыя сувязі; успрыняцце гурскай пісьменнасці садзейнічала нараджэнню ўласнай літаратуры, збіранню паданняў, песняў, стварэнню гістарычных хронік (напрыклад, “Патаемнае сказанне”). Да XIII ст. узыходзіць пачатак кнігадрукавання з драўляных дошак. Асноўнай рэлігіяй застаецца шаманізм, аднак набываюць значэнне і іншыя вераванні – хрысціянства, іслам, будызм.

У 1220 г. была заснавана сталіца – г. Каракорум. Тут быў закладзены першы будыйскі храм і іншыя культавыя збудаванні. Абнесены сцяной горад меў, як і кітайскія гарады, рэгулярную планіроўку; фасады будынкаў арыентаваліся па восі поўнач-поўдзень. Цэнтральная забудова была каменнай і мела некалькі вуліц. Галоўным ансамблем сталіцы быў абнесены сцяной палац хана Угедэя, узведзены ў 1235 г., размешчаны ў паўднёва-заходняй частцы сталіцы. Ад яго захаваліся 64 магутныя гранітныя кубічныя базы, на якія абапіраліся калоны. Да будынка памерамі 40 х 70 м з поўдня прымыкала лесвіца, складзеная з гранітных плітаў. Пад падлогай праходзіла ацяпляльная сістэма. Дах быў пакрыты ззяючай на сонцы зялёнай і чырвонай дахоўкай, упрыгожаны скульптурнымі фігурамі драконаў. У адрозненне ад кітайскіх урачыстых ансамбляў, ён вылучаўся разамкнутай сістэмай будынкаў. Бакавыя павільёны фасадамі былі звернуты да галоўнага будынка, залы звязваліся паміж сабой галерэяй. Перад уваходам у палац знаходзілася срэбранае дрэва-фантан, абвітае залачонымі змеямі, увенчанае анёламі з трубамі і акружанае ля падножжа 4-ма фігурамі ільвоў.

Пасля ўсталявання ў 1280 г. Юаньскай дынастыі Хубілай-хан перанес сваю сталіцу ў г. Даду (Пекін). На працягу XIV–XVI стст. у краіне ішлі міжусобныя войны. Феадальная раздробленасць перашкаджала будаўніцтву буйных ансамбляў. У якасці палацаў ханамі выкарыстоўваліся велізарныя перасоўныя шатры, якія лёгка разбіраліся, былі прыстасаваны да клімату і да частага перамяшчэння.

Манументальнае дойлідства адраджаецца ў Манголіі з канца XVI ст., калі разам з новым укараненнем з Тыбета будызму ўзнікае шмат манастыроў і храмаў. Больш за ўсё прывіўся ламаізм (вучэнне будызму), які ўключыў у сябе і пантэон мясцовых божастваў, і ўспрыняў з Кітая абрады. Помнікі XVI ст. па прычыне вялікай колькасці войнаў і пажараў амаль не захаваліся. Першым буйным манастыром XVI ст. стаў пабудаваны паводле кітайскага тыпу ў 1586 г. каля г. Каракорума ансамбль Эрдэні-дзу. Квадратны ў плане, абнесены сцяной, ён уключаў у сябе на першым этапе будаўніцтва ўсяго 3 храмы, якія паклалі пачатак велізарнаму комплексу, завершанаму ў XIX ст.

Адначасова з манументальнымі культавымі збудаваннямі з дрэва, цэглы і каменю ў XVI ст. распаўсюджваецца новая галіна дойлідства – юрта-гэр. Яна лёгка разбіралася, была багата ўпрыгожана вышыўкай і аплікацыяй. Усё развіццё сярэдневечнага мангольскага дойлідства звязана з эвалюцыяй юрты. Менавіта ў абліччы гэтага жылля праявіліся рысы нацыянальнай эстэтыкі. Аснову зборна-разборнага каркаса юрты, выкананага без ужывання металу, складалі рассоўныя складныя краты сценаў – ханы (сустракаліся 4-ханныя і 12-ханныя юрты). Да іх пры дапамозе петляў замацоўваліся тонкія жэрдкі, што разыходзіліся прамянямі зверху ўніз, – уні, якія наверсе заканчваліся масіўным абручом – тона. Каркас пакрываўся некалькімі слаямі лямцу. Святло трапляла ў юрту праз дзвярны праём і праз тона, куды выходзіў дым ад размешчанага ў цэнтры юрты агменю. Найважнейшыя элементы канструкцыі падкрэсліваліся колерам, роспісамі, яркімі аплікацыямі. Уваход афарбоўваўся ў чырвоны колер і багата ўпрыгожваўся.

Іншымі формамі жылля былі перасоўныя крытыя павозкі (чорныя кібіткі), палаткі (майханы) і палаткі-шатры для ўрачыстых цырымоній (асар).

На працягу XVII–XIX стст. мангольскія майстры распрацавалі вялікія і ўрачыстыя храмы на аснове прынцыпаў традыцыйнага жылля. Першыя вопыты ішлі па прынцыпу простага злучэння 2-х юрт, звязаных драўляным праходам. Тонкія жэрдкі замяніліся трывалымі бярвеннямі, узнік устойлівы каркас, з’явіўся фундамент. Форма круглых у плане будынкаў эвалюцыяніравала да шматвугольных і квадратных, павялічылася ўнутраная прастора, што выклікала неабходнасць ужывання шматлікіх апорных слупоў. Конусападобны дах набыў характар купала ці шатра, выкананага з дахоўкі, дрэва, жалеза. Будынкі абмазваліся глінай, бяліліся, упрыгожваліся арнаментам.

Асаблівай умяшчальнасцю адрозніваліся саборныя храмы – цогчын. У 1654 г. быў узведзены першы цогчын у манастыры Да-хурэ (не захаваўся), які стаў самай вялікай культавай пабудовай Манголіі (51 х 51 м). Гэта быў квадратны ў плане, перакрыты чатырохсхільным пірамідальным дахам будынак, акружаны па перыметры прасторнай галерэяй з двухсхільным дахам.

У канцы XVII – пачатку XVIII ст. у Манголіі будуецца шэраг вялікіх манастырскіх ансамбляў, якія звычайна размяшчаліся ў далінах рэк, ля падножжа гор. Кожны тып пабудовы меў свае адрозненні: манастыры тыпу хурэ мелі кальцавы план; тыпу хійд выкарыстоўвалі планы тыбецкіх ансамбляў з галоўным храмам, узведзеным на вяршыні гары; сум (сумэ) узыходзіў да манастырскай сістэмы кітайскага тыпу і адрозніваўся рэгулярнасцю, паслядоўным чаргаваннем будынкаў і двароў. Аднак дэкаратыўная сістэма ўпрыгажэнняў ва ўсіх храмах была аднолькавай.

У канцы XVIII–XIX ст., у перыяд падпарадкавання Манголіі манчжурам, колькасць храмаў узрастае. Уезд у манастыр афармляўся з вялікай урачыстасцю. Перад уваходам узводзіліся дзве стройныя разныя драўляныя мачты вышынёй ад 10 да 12 м. На адлегласці ад галоўных брамаў узводзіліся парадныя драўляныя ці каменныя брамы. Шырокі, выкладзены каменем шлях вёў да галоўнага храма (імператарскі манастыр Амур-баясхуланту, 1728–1735 гг.; манастыр Маньчжушры-хійд, 1783 г.; манастыр Эрдэні-дзу). У XVIII–XIX стст. у Манголіі ўзводзяцца і драўляныя палацавыя комплексы, пабудаваныя па тыпу рэгулярных храмавых ансамбляў (палац Ногон-Орго ў Угры, 1832 г.).

На працягу XIX–XX стст. змяняюцца тыпы храмавых ансамбляў. Ускладняюцца варыянты выгнутых шматкаляровых дахаў, зараджаюцца новыя камбінацыі злучэнняў масіўных каменных і лёгкіх драўляных структур (манастыр Гандан у Угры, манастыр Чойчжын-ламын-сумэ, 1904–1908 гг.). Акрамя храмавых пабудоў узводзіліся і ламаісцкія рэлікварыі – субурганы, правобразам якіх былі індыйскія ступы. 

§ Выяўленчае і дэкаратыўна-прыкладное мастацтва 
У VIII–IX стст. вялікае ўздзеянне на фарміраванне мангольскай культуры аказалі ўйгуры, а ў X–XII стст. – кідані. Ад уйгураў манголы атрымалі ў спадчыну пісьменнасць, ад кіданяў да іх перайшла значная літаратурная і мастацкая спадчына ў выглядзе песень і вершаў.

Разнастайныя формы пластыкі вядомы з часоў сярэднявечча. Разам з пранікненнем ламаізма скульптура стала важным кампанентам храмавага інтэр’ера. Статуі, якія выяўлялі караючых і міласэрдных божастваў, выконваліся з розных матэрыялаў: дрэва, гліны, папяровай масы, медзі, бронзы, але заўсёды залаціліся і расфарбоўваліся ў яркія колеры.

Росквіт будыйскай пластыкі прыпадае на XVII – пачатак XVIII ст. і звязаны з імем Дзанабадзара (1635–1724 гг.) – главы мангольскага духавенства, які ўзяў імя Ундургегена. Выкананыя ім статуі божастваў-выратоўнікаў злучаюць у сабе фізічную дасканаласць, пачуццёвую грацыю і духоўную напоўненасць (“Зялёная Тара” – багіня міласці, бронза). Статуі ўстрашальных божастваў выконваліся з вялікай эскспрэсіяй. Да іх блізкія буйныя, выкладзеныя пунсовымі каралямі ці распісаныя маскі, прызначаныя для рэлігійнай містэрыі – пантамімы цам.

Мангольскі жывапіс, як і скульптура падпарадкоўваўся задачы ўпрыгажэння храмавых інтэр’ераў, а таксама ілюстравання свяшчэнных кніг. Росквіт атрымаў іканапіс. Тэхніка выканання іконы была складанай: на палатно наносілі мелавы грунт, змяшаны з клеем, які паліравалі зубам кабана. Ужываліся мінеральныя фарбы.

З сярэдзіны XVII ст. з’яўляецца двухколерны жывапіс, пабудаваны на спалучэнні золата з чырвоным ці чорным фонамі (тэхнікі адпаведна – мартан і нагтан). У XVIII–XIX стст. у якасці афармлення інтэр’ераў выкарыстоўваліся шматкаляровыя іконы-аплікацыі. Накладзеныя на тканіну кавалкі парчы і шоўку ўпрыгожваліся дадаткова залатым шыццём, жэмчугам, каралямі, бірузой, якія надавалі іконе каштоўны від. 

У перыяд сярэднявечча ў Манголіі багата дэкарыравалася ўсё начынне, адзенне, абутак, нават жыллё. Асноўным матывам быў геаметрычны. Са старажытных часоў майстры Манголіі дасягнулі вялікага майстэрства ва ўпрыгажэнні зброі, ювелірным мастацтве, пра што сведчаць інкрустацыі каштоўнымі камянямі па металу і косці. Выкарыстоўваліся таксама тэхнікі філігрань і чаканка.

Шматлікія вобразы, створаныя на працягу сярэднявечча і ў Новы час, працягваюць сваё жыццё ў мастацтве сённяшняга часу.

